
Útdráttur 

Í þessari ritgerð verður fjallað um Rauðsokkahreyfinguna sem áhrifavald í íslenskri 

kvennabaráttu. Markmið ritgerðarinnar er að skoða með hvaða hætti Rauðsokkahreyfingin 

virkjaði konur til andófs. Til þess að varpa nánara ljósi á það verður hreyfingin og starfsemi 

hennar greind út frá kenningum um rými, vald og andóf. Rauðsokkur og pólitískt gildi þeirra 

er skoðað út frá því hvernig konur andæfðu ríkjandi valdi og á hvaða forsendum. Þessar 

forsendur byggi ég á kenningum um kynjað rými og hvernig staða kvenna sem fullgildra 

félagspersóna tengist því. Athygli verður beint að því hvernig andóf og valdefling kallast á og 

tvinnast saman í kvennabaráttu. Ég skoða andóf Rauðsokka í gegnum þrjár tegundir af valdi; 

persónulega valdeflingu, samvinnu og gerendamátt. Skoðað er hvernig þessar valdategundir 

endurspeglast í baráttu Rauðsokka og bent er á hvernig andóf kvenna hafi verið virkjað og 

styrkst í gegnum þær. Í kvennabaráttu Rauðsokka virka allir þessir þættir saman og efla hvern 

annan.  

Abstract 

This thesis will examine the Icelandic Redstocking movement through theories of space, 

power and resistance. The aim of this thesis is to highlight the dynamics of power and 

resistance in the women‘s movement of the '70s. I will look at how gendered space dictated 

the position of women and how women resisted this dominant power through the workings of 

the Redstocking movement. I will discuss how power and empowerment are reflected in 

women's resistance against dominant power. The Redstocking movement will be examined 

through three types of power; personal empowerment, collaboration and the power of doing. 

The dynamics and struggle of the Redstocking movement highlight how empowerment and 

resistance are intertwined and work together. 

Inngangur 

Tilgangur ritgerðarinnar er fyrst og fremst að skoða út frá íslensku samhengi andspyrnu 

kvenna gegn kynbundinni kúgun. Dæmið sem ég nota er Rauðsokkahreyfingin, en ég greini 

hana og baráttuaðferðir hennar út frá kenningum um rými, vald og andóf. Tvær ástæður eru 

fyrir því að Rauðsokkahreyfingin varð fyrir valinu. Í fyrsta lagi var 8. áratugurinn mikill 

umbrotatími í kvenréttindum. Önnur bylgja femínismans fór af stað og í kjölfarið varð frjó 

uppbygging innan femínískra fræða, en barátta og fræði tvinnuðust saman og nærðu hvort 

annað. Í öðru lagi eru Rauðsokkur mjög sterk og langlíf ímynd úr þjóðfélagslífi liðinna tíma. 

Rauðsokkahreyfingin og sú hugsanabylting sem varð í kringum hana leiddi af sér ýmsa 

mikilvæga áfanga, líkt og fóstureyðingalöggjöfina sem gaf konum rétt til að hafa vald yfir 

sínum eigin líkama, sem og jafnan rétt til vinnu og náms. Árangurinn talar sínu máli en enn er 

lifandi í dag hin neikvæða orðræða sem myndaðist gegn Rauðsokkum á sínum tíma. Að 

einhverju leyti hefur þessi ímynd haft töluverð áhrif á það hvernig fólk skynjar femíníska 

baráttu og boðskap í dag. Rauðsokkur hafa lifað í þjóðarvitundinni sem hálfgerð grýlusaga og 

hefur ímynd hreyfingarinnar verið notuð sem aðhlátursefni eða aðvörun fremur en saga sem 

hægt er að læra af. Með því að horfa gagnrýnið á hreyfinguna og líta á hana út frá nýju 

kenningarlegu ljósi vil ég reyna beina þessum hluta af sögu okkar í nytsamlegan farveg og líta 

á baráttuaðferðir og starf Rauðsokka sem innblástur og umhugsunarefni okkur til framdráttar. 

Þó að femínistinn í mér horfi á þessa goðsagnakenndu hreyfingu í gegnum rósrauðan 

fortíðarbjarma er ætlunin þó ekki að upphefja femíníska hugmyndafræði Rauðsokka á kostnað 

annarskonar femínisma, heldur er áherslan á dýnamík andófs og valds. Markmið 

ritgerðarinnar er að greina Rauðsokkahreyfinguna út frá kenningum um rými, vald og andóf, 

og um leið svara eftirfarandi spurningu: Hvernig er andóf kvenna virkjað í gegnum pólitíska 

hreyfingu eins og Rauðsokkur?  

Ég mun sérstaklega beina sjónum að því hvaða leiðir Rauðsokkahreyfingin notaði til 

að spyrna gegn ríkjandi kúgunarvaldi og leitast við að nota hreyfinguna sem dæmi um það 

hvernig konur hafa og geta skapað sér rými í annars heftandi veruleika. Litið verður til þess 

hvernig Rauðsokkahreyfingin starfaði á pólitískum og félagslegum vettvangi, sem og stöðu 

hennar sem andófs- og grasrótarhreyfingar. Út frá þessu vil ég athuga hvernig hún hafði áhrif 

á samfélag síns tíma, hvernig hún kom hagsmunum sínum á framfæri og fékk þeim 

framgengt. Herdís Helgadóttir og Sigríður Dúna Kristmundsdóttir hafa báðar fjallað um 

Rauðsokkahreyfinguna út frá mannfræðilegu sjónarhorni, og styðst ég mikið við þeirra skrif.  

Vegna þess að ég vinn innan ramma femínískrar mannfræði mun ég byrja á því að 

fjalla lítillega um femíníska mannfræði 8. áratugarins, bæði til að varpa ljósi á fræðilega 

staðsetningu mína en líka til að tengja saman fræði og baráttu þess tíma. Fjallað verður um 

þrjár bylgjur femínismans með sérstaka áherslu á aðra bylgjuna og kvennabaráttu 8. 

áratugarins. Sérstök áhersla verður lögð á bylgjurnar eins og þær birtust í íslensku samfélagi. 

Skoðað er hvernig önnur bylgjan hafði áhrif á Rauðsokkahreyfinguna og svo nánar tekin fyrir 

femínísk hugsjón hreyfingarinnar. Í framhaldi af því mun annar kafli ritgerðarinnar fjalla um 

skipulag og starfsemi Rauðsokkahreyfingarinnar, og þannig varpa ljósi á pólitískt samhengi 

Rauðsokka. 

Í þriðja kaflanum mun ég beina sjónum að mannfræðilegum kenningum um rými og 

hvernig þær hafa verið notaðar til að greina félagslegan hreyfanleika kvenna. Bent verður á 

hvernig endurskilgreining á kynjuðum rýmum og hlutverkum kvenna innan þeirra var miðlæg 

í baráttu Rauðsokka. Þessar kenningar verða notaðar til að skilja kynjamisrétti og stöðu 

kvenna á félagslegum vettvangi, og leitast við að skilja hvernig Rauðsokkahreyfingin 

nálgaðist sinn samtíma. Í lokakaflanum verður fjallað um hvernig Rauðsokkur andæfðu 

ríkjandi valdi með því að spyrna gegn hefðbundnum kynhlutverkum og ögra samfélagi sínu. 

Ég mun skoða helstu baráttuaðferðir og hagsmunamál Rauðsokka, og líta á hvernig vald getur 

verið flæðandi og skapandi afl innan andspyrnu. Til þess að skoða nánar hvernig vald, 

valdefling og andóf eru samtvinnuð mun ég notast við kenningar Alberti o.fl. (1999) um þrjár 

tegundir af valdi sem grundvöll fyrir valdeflingu kvenna í kvennabaráttu. Valdið skiptist niður 

í persónulega valdeflingu, samvinnu og gerendamátt (Alberti o.fl., 1999). Skoðað verður 

hvernig þetta vald endurspeglast í Rauðsokkahreyfingunni og starfi þeirra. Út frá því skoða ég 

hvernig andóf kvenna gegn ríkjandi kúgun getur falist í valdeflingu og sameiningu. Sjónum 

verður beint að sjálfsmyndarpólitík og pólitískum gjörningum, tilgangi þeirra og árangri. 

Athygli verður beint að því hvernig Rauðsokkur notuðu þekkingu og vitundarvakningu til 

þess að færa aukið vald í hendur kvenna. Þannig verður valdefling kvenna skoðuð í 

persónulegu og pólitísku samhengi. 

 Mig langar að minnast stuttlega á orðanotkunina í ritgerðinni, en ég tala ýmist um 

Rauðsokkahreyfinguna eða Rauðsokkur til styttingar. Í upphafi ritgerðarvinnu var ég mjög 

meðvituð um að margir vilja í dag vilja fara frá þeirri hefð að tala um Rauðsokkur og nota 

þess í stað orðin Rauðsokkar eða Rauðsokkahreyfingin, bæði til að hverfa frá þeirri neikvæðu 

skírskotun sem orðið Rauðsokkur kann að hafa en einnig til að ítreka þátttöku beggja kynja í 

hreyfingunni. Hins vegar kýs ég að tala um Rauðsokkur bæði vegna þess hve sterkan sess 

orðið á í daglegu tali en einnig vegna þess að ég hafna þeirri hugmynd að orðum þurfi að snúa 

yfir í karlkyn til að lögmæta notkun þeirra fyrir bæði karla og konur.  

1 Femínismi: Hugmyndafræði og aðdragandi 

1.1 Femínismi og mannfræði 

Ted Lewellen (2003) skiptir femínískri mannfræði í gróflega þrjú tímabil og byggir hann 

skiptingu sína sérstaklega á sjónarhorni sem skoðar stöðu kvenna með tilliti til valds og 

stjórnmála. Fyrsta tímabilið hófst upp úr 1960 og leitaðist eftir því að aflétta þöggun kvenna 

og gera þær sýnilegri sem viðfangsefni mannfræðinnar (Lewellen, 2003:131-132).. Annað 

tímabilið má staðsetja seint á 9. áratugnum þegar mannfræðingar veltu fyrir sér skiptingu kyns 

og kyngervis, og endurmátu fyrri hugmyndir um algilda kúgun kvenna (Lewellen, 2003: 132: 

Moore, 1989:1-11). Þriðja tímabilið tekur saman póstmódernisma, póstcolonialisma og 

hnattvæðingu, og skoðar kyn í gegnum þær linsur (Lewellen, 2003: 132). Í þessum kafla mun 

ég beina sjónum mínum að fyrsta tímabilinu og skoða hræringar 8. áratugarins. 

Femínísk mannfræði leggur upp úr því að skoða kyn bæði sem breytu í félagslegum 

tengslum og menningarlega táknrænt fyrirbæri. Þegar kyn er skoðað sem táknrænt fyrirbæri í 

menningu er sjónum beint að því hvaða merkingu og gildi kvenleiki og karlmennska hafa 

innan ákveðinnar menningar og hvernig það birtist (Moore, 1989: 13). Henrietta Moore 

(1994) heldur því fram að mannfræðin hafi haft mikil mótunaráhrif á femínísk fræði í heild 

sinni, sérstaklega vegna þess að mannfræðingar höfðu mikinn áhuga á að skoða og 

endurskilgreina hópinn „kona“. Að auki drógu mannfræðilegar rannsóknir í ljós þann 

fjölbreytileika sem finnst í kyni og kyngervi víðs vegar um heiminn, og færðu þannig sönnur 

á að kyngervi og kynhlutverk eru ekki líffræðilega ákvörðuð fyrirbæri (Moore, 1994: 10). Má 

þar nefna Margaret Mead og verk hennar frá 3. og 4. áratugnum þar sem hún notaði 

etnógrafísk gögn til að sýna fram á að sú merking sem lögð var í kynin og hlutverk þeirra var 

breytileg frá menningu til menningar. Hennar frumkvöðlaverk hafði mikil áhrif á komandi 

kynslóðir mannfræðinga og sérstaklega umræðu 9. áratugarins þegar fræðin byrjuðu að 

aðskilja kyn (e. sex) og kyngervi (e. gender) (Pine, 2005: 388). Kyn á þá við líffræðilegan 

grundvöll svo sem hormónastarfsemi og kynfæri, en kyngervi vísar í menningarlegar 

birtingarmyndir á kyni. Með því er átt við þær væntingar og menningarlega merkingu sem 

lögð er í kyn og er ekki meðfædd, líkt og fatnað, hegðun og viðmót (Pine, 2005: 385).  

Gagnrýni var ekki einungis beint út í samfélagið heldur fyrst og fremst inn á við, að 

fræðunum sjálfum. Hinn femíníski vettvangur var einn sá fyrsti innan mannfræðinnar til þess 

að vekja athygli á hugmyndinni um að hópur rannsakanda og þeirra félagslega staða í 

heiminum gæti haft skekkjandi áhrif á niðurstöður (McGee og Warms, 2008:435). Rayna 

Reiter (1975) útskýrir tilhneigingu fræðimanna að detta í gildru tvöfaldrar karllægrar skekkju 

(e. double male bias). Það felst í því að fræðimenn taka gjarnan óafvitandi með sér kynbundna 

skekkju á vettvang sem hefur áhrif á sjónarhorn þeirra og dregur upp skekkta mynd af 

menningunni. Skynjun mannfræðinga á aðstæðum kvenna og karla mótaðist af 

kynjahugmyndum þeirra eigin samfélags og var því ekki túlkuð með sanngjörnum hætti. Ef 

mannfræðingurinn kemur t.a.m. úr menningu þar sem ákveðinn sexismi eða kynjaskekkja er 

við lýði er honum hætt við að mistúlka valdatengsl og stöðu einstaklinga í annarri menningu, 

eða hreinlega líta framhjá þeim. Þá gagnrýnir Reiter sömuleiðis karllæga slagsíðu fyrri 

rannsókna mannfræðinnar, en oft var um að ræða karlkyns fræðimenn að tala við aðra karla á 

vettvangi og þannig var menningin ávallt útskýrð og skilin út frá reynsluheimi karla í 

samfélaginu. Vestræn gildi og viðhorf til kynjanna endurspegluðust oft í því að körlum og 

þeirra hlutskipti var ljáð meira gildi heldur en kvenna. Sögur og veruleiki karla þóttu 

endurspegla betur veruleika samfélagsins og vera í beinni tengslum við efnahag og pólitík. 

Vissulega voru til upplýsingar og gögn um konur en þau voru mjög oft afurð af vitnisburði 

karla og frásögnum þeirra af eiginkonum, dætrum og systrum. Því skorti raddir kvenna sem 

tjáðu sig um eigið líf og aðstæður á sínum forsendum (Reiter, 1975: 11-19). Þetta sjónarhorn 

byggist að einhverju leyti á kenningu Edwin Ardener (1975) um þaggaða hópa, en hún gengur 

út á að einhverjir ráðandi hópar eru í samfélaginu og stýri þannig tjáningu. Ardener notar 

hugmyndina um að hópar og einstaklingar eigi sér líkön (e. models) sem útskýri þeirra 

veruleika. Minnihlutahópar eru gjarnan þaggaðir af ríkjandi hópum vegna þess að þeirra 

tjáningarlíkan samræmist ekki hinu ríkjandi líkani og þeir neyðast til að tjá sig í gegnum 

tjáningarform og orðfæri ríkjandi hópa. Út frá því bendir Ardener á að karllæg skekkja í 

mannfræði noti karllæg líkön úr sinni menningu til að útskýra karllæg líkön annarra 

menninga. Þannig eru líkön kvenna þögguð og hunsuð, einfaldlega af því að 

mannfræðingurinn er blindur á þau. Femínísk mannfræði snýst því ekki um að bæta konum í 

etnógrafíur heldur að takast á við hugmyndafræðileg og aðferðafræðileg vandamál sem leiða 

til þess að hópar séu skildir útundan og þaggaðir (Ardener, 1975: Moore, 1989: 3-4). Dæmi 

um gagnrýni á karllæga skekkju er að finna í þekktri grein Sally Slocum frá árinu 1975, 

Woman the gatherer: Male bias in anthropology, þar sem hún gagnrýndi mannfræðina fyrir að 

hunsa hlutverk söfnunar í þróunarsögu mannsins vegna karllægrar skekkju. Fræðimenn áttu 

það til að leggja áherslu á veiðar sem megin-framfærslu mannsins og grundvöll þróunar hans. 

Veiðar eru yfirleitt stundaðar af körlum en söfnun af konum, en Slocum setur spurningamerki 

við þær kenningar að veiðar hafi átt heiðurinn að hraðri þróun mannsins. Meðal annars benti 

Slocum á fyrirliggjandi gögn sem sýndu fram á að söfnun hafði verið ein helsta framfærsla 



10 

mannsins í gegnum þróunarsögu hans. Mataræði mannsins hafi þá mestmegnis samanstaðið af 

fæðu sem hafi verið safnað á meðan kjöt var sjaldnar á boðstólum (Slocum, 1975).  

Femínísk fræði 8. áratugarins höfðu þá tilhneigingu að leita að einni allsherjar 

skýringu á kynjamisrétti og stöðu kvenna, og voru mannfræðingar ekki undanskyldir þessari 

bylgju. Þessu fylgdu gjarnan stórar alhæfandi kenningar, og spurningar um uppruna kúgunar 

kvenna og yfirráða karla. Femínískt sjónarhorn 8. áratugarins beitti sér fyrir því að máta ólíkar 

kenningar við veruleika kvenna til þess að komast að rót kynjamisréttis og kúgun kvenna sem 

álitin var þvermenningarleg og alheimsleg (McGee og Warms, 2008: 432). Þessi áhersla 

endurspeglast í kenningu Sherry Ortner um náttúru/menningu og kenningu Michelle Rosaldo 

um einka- og opinber rými samfélagsins. Báðar þessar kenningar ganga út frá því að ákveðnir 

menningarlegir og félagslegir strúktúrar ákvarði stöðu kynjanna sem liggi svo til grundvallar 

kynjamisréttis og viðhaldi því (Ortner, 1974: Lamphere og Rosaldo, 1974). Fjallað verður 

nánar um kosti og galla rýmiskenninga í kaflanum Rými. 

Eitt megin sjónarhorn femínískrar mannfræði á 8. áratugnum var praxís (e. practice 

theory) sem upphaflega kemur úr marxískum fræðum. Praxís kenningar sjá menningu sem 

samansafn og flókið mynstur athafna. Megináhersla praxís leitast eftir því að skoða og fjalla 

um „alvöru“ fólk að gera „alvöru“ hluti. Menning er álitin vera gjörningur sem við getum 

meðvitað tekið þátt í að skapa með daglegum athöfnum. Áherslan kallar á að litið sé á konur 

sem virka einstaklinga með félagslegan atbeina, en ekki fórnarlömb. Hins vegar ganga praxís 

kenningar einnig út frá því að menning hafi töluvert mótunargildi og að hegðun fólks sé oft 

stýrt af valdastrúktúr „kerfisins“. Þannig þurftu femínistar gjarnan að horfast í augu við flókna 

valdadýnamík þar sem konur unnu gegn sínum eigin hagsmunum með því að styðja kúgun 

kvenna í gegnum samfélagslega samþykkta hegðun líkt og útburð á stúlkubörnum, andstöðu 

við fóstureyðingar og rógburð (Collier og Yanagisako, 1989: 3). Að miklu leyti liggur þetta 

sjónarhorn til grundvallar þeim femínísku fræðum sem ríkjandi eru í dag en gengið er út frá 

því að menning einkennist af földum valdastrúktúrum sem hafi áhrif á möguleika og tækifæri 

kynjanna. Menning er greind með því að skoða ríkjandi hugmyndafræði og orðræður sem 

álitið er að viðhaldi stöðu forréttindahópa á kostnað kvenna, hinsegin fólks og fólks sem ekki 

er hvítt (Andersen og Hysock, 2000: 14-16). 

1.2 Bylgjurnar 

Þau tímabil sem femínismi hefur gengið í gegnum hafa fengið heitið bylgjur. Femínismi er 

almennt talin hafa gengið yfir í þremur bylgjum hugmyndafræði og baráttu, en hver bylgja 

markar ákveðið hámark og auðkenni hvers tíðaranda fyrir sig. Eftir því sem baráttan hefur 



11 

breyst hafa femínískar hugmyndir og kenningar einnig tekið á sig nýja mynd (Humm, 1995: 

251). Ég mun fjalla um þessar bylgjur, bæði til þess að varpa ljósi á þann pólitíska og 

hugmyndafræðilega ramma sem Rauðsokkahreyfingin féll í en einnig til að sýna fram á 

sögulegt samhengi hreyfingarinnar, úr hvernig jarðvegi hún spratt og einnig þá femínísku 

arfleið sem hún skilur eftir sig. Að sama skapi verður litið til félagslegra aðstæðna kvenna til 

að skilja tilurð þeirrar hugmyndafræði sem býr að baki kvennabaráttu. 

1.3  Fyrsta bylgjan 

Fyrsta bylgja femínismans er kennd við „súffragettur“ og kvennabaráttu fyrri hluta 20. 

aldarinnar, en Þorgerður Einarsdóttir (2004) staðsetur tímabilið frá 1870-1930. 

Kvenréttindabarátta fyrstu bylgjunnar snerist um að tryggja konum kosningarétt, kjörgengi og 

aðgengi að menntun. Helsti áhrifavaldur fyrstu bylgjunnar var Mary Wollstonecraft sem gaf 

árið 1792 út ritið A Vindication of the Rights of Woman þar sem hún færir rök fyrir því að 

karlar og konur standi andlega jafnfætis hvort öðru. Wollstonecraft taldi menntun kvenna vera 

grundvöll að sjálfstæði þeirra, en þessar hugmyndir þóttu ákaflega róttækar á sínum tíma. 

Krafan um menntun kvenna hefur hins vegar verið hornsteinn í kvennabaráttu allar götur 

síðan (Þorgerður Einarsdóttir, 2004: 213-14). Hér á Íslandi markast fyrsta bylgjan af 

framgöngu Kvenréttindafélags Íslands undir forystu Bríetar Bjarnhéðinsdóttur (Sigríður Dúna 

Kristmundsdóttir, 1997: 33). Miklar hræringar voru í íslensku samfélagi en iðnbyltingin hafði 

þau áhrif að fólk flutti úr dreifbýli í þéttbýli. Breytingin hafði ný tækifæri í för með sér en 

hafði einnig neikvæðar afleiðingar fyrir stöðu kvenna innan samfélagsins. Þetta hafði þau 

áhrif að aukin skil urðu á milli heimilislífs og framleiðslu og opinbers lífs, en í 

bændasamfélaginu höfðu þessir þættir verið að miklu leyti samtvinnaðir þar sem öll vinna 

sneri að viðhaldi og framleiðslu býlisins. Þéttbýlismyndun og iðnvæðing markaði aukin skil 

milli lífs karla og kvenna þar sem vinnuframlag kvenna á heimilum var nú falið og hluti af 

einkalífi útivinnandi karla (Sigríður Dúna Kristmundsóttir, 1997: 80-81). Samtímis voru 

umbrotatímar í kvenréttindabaráttu í Evrópu, en bresku súffragetturnar vöktu óskipta athygli 

fyrir herskáar aðferðir sem leiddu af sér handtökur og hungurverkföll í fangelsum. Bríet 

Bjarnhéðinsdóttir fylgdist grannt með því sem gerðist í kvennabaráttu erlendis og árið 1904 

fór hún í fimm mánaða námsferð til Norðurlanda þar sem hún komst í kynni við áhrifamiklar 

konur í norrænum kvenréttindafélögum sem gáfu henni innblástur og kjark til að stofna 

samskonar félag hérlendis (Sigríður Th. Erlendsdóttir, 1993: 60-61). Kvenréttindafélag 

Íslands var stofnað árið 1907 og náði á fyrstu tuttugu starfsárum sínum að koma í gegn 

stærstu baráttumálum kvenna með lögum um kosningarétt og kjörgengi kvenna til Alþingis og 

rétt kvenna til menntunar og embættis (Sigríður Th. Erlendsdóttir, 1993: 94, 108, 125) 

Sú hugmyndafræði sem stýrði baráttu fyrstu bylgjunnar hefur verið kölluð frjálslyndur 

femínismi og felur í sér það markmið að koma á borgaralegum og lagalegum réttindum 

kvenna. Frjálslyndur femínismi byggir á þeirri hugmynd að félagsmótun sé grundvöllur 

kynjamuns, og með því að rétta af félagsleg tækifæri kynjanna megi kalla fram aukið jafnræði 

meðal þeirra. Litið er á formgerð samfélagsins og félagslegar stofnanir sem lykilatriði í að 

koma á þessum breytingum (Andersen og Hysock, 2000: 358). Álitið var að konur hefðu ekki 

sama þegnrétt í samfélaginu og karlar vegna ójafnréttis á sviði menntunar og laga. Því sneru 

helstu baráttumál að menntun og kosningarétti kvenna. Frjálslyndur femínismi hefur verið 

gagnrýndur fyrir að vera ógagnrýninn á ríkjandi valdakerfi og að taka ekki nægt tillit til 

kerfisbundinna skekkja í stofnunum samfélagins. Litið er framhjá því að ákveðnir hópar hafa 

mismunandi forsendur og möguleika til að velja og því er „valfrelsi“ eins og það birtist í 

frjálslyndum femínisma ekki alltaf góður mælikvarði á jafnrétti (Þorgerður Einarsdóttir, 2004: 

214) Til að mynda má sjá þetta í því hvernig kvenréttindakonur beittu andstæðum rökum í 

baráttu sinni. Á einn veg voru rök íslenskra kvenréttindakvenna fyrir jafnrétti þau að konur 

væru gæddar sömu hæfileikum og karlar og ættu því skilið sömu tækifæri. Á hinn bóginn 

beittu konur rökum eðlishyggjunnar með því að halda því fram að mismunur væri á konum og 

körlum. Konur væru í eðli sínu mæður, friðarsinnar og umhyggjusamar, en karlar væru 

kappsamir og metnaðargjarnir. Því myndi það þjóna hagsmunum allra og koma á jafnvægi í 

samfélaginu ef bæði kyn hefðu sömu réttindi og tækifæri. Konur myndu því koma með 

ákveðna sýn sem karla skorti inn í heim stjórnmála og opinberrar ákvarðanatöku (Sigríður Th. 

Erlendsdóttir, 1993: 29-30). 

1.4  Önnur bylgjan 

Önnur bylgja femínismans spratt fram á 7. og 8. áratugnum og hefur gjarnan verið nefnd nýja 

kvennahreyfingin. Hér á Íslandi er upphaf hennar markað við stofnun 

Rauðsokkahreyfingarinnar (Þorgerður Einarsdóttir, 2004: 217). 

Eftir lok seinni stríðsára byrjuðu efnahagur og atvinnulíf Íslands að batna og 

kjarnafjölskyldan blómstraði og efldist sem stöðutákn. Neysla heimila jókst til muna og 

algengara varð að bæði kynin störfuðu utan heimilis. Tækifæri opnuðust fyrir konur að taka 

aukinn þátt í atvinnulífinu og flykktust þær í nám og út á vinnumarkaðinn. Auk þess fundu 

konur aukið sjálfstæði með nýjum getnaðarvörnum á borð við pilluna og lykkjuna sem gerðu 

þeim betur kleift að stýra barneignum. Samt sem áður var hlutverk kvenna fyrst og fremst 

álitið innan heimilis sem mæður og eiginkonur, og staða þeirra á vinnumarkaði var 

aukahlutverk. Giftar konur á vinnumarkaðinum þóttu vera manni sínum til mikillar minnkunar 

og í raun þótti það aðeins ásættanlegt að gift kona tæki sér vinnu ef maðurinn hennar var í 

háskólanámi. Launamunur karla og kvenna var gífurlegur en eðlilegt þótti að karlar væru 

fyrirvinnur heimilanna og tóku atvinnurekendur mið af því. Á vinnumarkaði var framlag 

kvenna lítils metið og stjórnunarstöður og stöðuhækkanir stóðu kvenfólki síður til boða en 

körlum (Herdís Helgadóttir, 1996: 17). Konur báru enn þungann af heimilishaldi og í raun 

lauk vinnudegi þeirra ekki fyrr en búið var að sjá um heimilið, elda ofan í fjölskylduna og 

koma börnum í háttinn (Herdís Helgadóttir, 1996: 32-3). 

 Snemma árs 1970 boðaði hópur kvenna fund í Norræna húsinu til að ræða stöðu 

kvenna á Íslandi. Á fundinn mættu 28 konur og var ákveðið að nýta kröfugöngu 

verkalýðsdagsins til að vekja athygli á kvenréttindum. Kvennahópurinn auglýsti síðar í 

útvarpinu: „Konur á rauðum sokkum! Komið í 1. maí gönguna.“ Í verkalýðsgöngunni niður 

Laugarveginn bar hópurinn risastóra Venusarstyttu skrýdda borða sem á stóð „Manneskja ekki 

markaðsvara“, til að vekja athygli á hlutgervingu kvenna og þeirri vanvirðingu sem 

kvenímyndinni væri sýnd í nútímamenningu. Uppátækið uppskar mikla athygli og sterk 

viðbrögð fólks, bæði jákvæð og neikvæð. Sama haust var svo Rauðsokkahreyfingin formlega 

stofnuð (Herdís Helgadóttir, 1996: 34-36).   

Sterkasta einkenni nýju kvennahreyfingarinnar var samtvinning fræða og baráttu. 

Femínísk sjónarhorn voru tekin upp í ýmsum félagsvísindum og farið var að rannsaka konur í 

auknum mæli, en þeirra saga, menning og reynsluheimur höfðu að miklu leyti verið vanrækt 

innan fræðasamfélagsins fram að þessu. Baráttukonur sóttu styrk og þekkingu til 

akademíunnar þar sem kynjaður veruleiki var skoðaður og útskýrður, en á þessum tímum 

spratt fram gnægð af áhrifamiklum femínískum ritum og má þar nefna The feminine mystique 

eftir Betty Friedan og Sexual politics eftir Kate Millet (Þorgerður Einarsdóttir, 2004: 217-18). 

Til að undirstrika áhrifamátt nýju kvennahreyfingarinnar og annarrar bylgjunnar hefur árið 

1970 hefur verið kallað „árið 1968 kvenna“. Árangur nýju kvennahreyfingarinnar má ef til 

vill best sjá í því hversu alþjóðleg hún var og hve margar aðgerðir kvennahreyfingar í einu 

landi voru nátengdar baráttuaðgerðum í öðru landi. Allsstaðar á Vesturlöndum voru konur að 

lesa sömu femínísku ritin og að berjast fyrir sömu málefnunum (Sigríður Matthíasdóttir, 2012: 

199). 

 Það sem aðgreindi nýju kvennahreyfinguna frá kvennabaráttu formæðra þeirra var 

róttækt sjónarhorn sem hafnaði valdahíerarkíu og öllum birtingarmyndum hennar (Evans, 

1995: 15). Ólíkt frjálslyndum femínisma fyrstu bylgjunnar kvað róttæki femínisminn á um að 

ekki væri nóg að breyta lagalegum réttindum kvenna heldur var álitið að vandinn lægi í 

formgerð samfélagsins sem gerði það að verkum að kynjamisrétti smeygði sér í gegnum 

orðræður, viðhorf og norm menningarinnar. (Þorgerður Einarsdóttir, 2004: 219-220). 

Mikilvægan grundvöll hins róttæka sjónarhorns má rekja til þeirra hugmynda sem Simone de 

Beauvoir setur fram í áhrifamikilli bók sinni Hitt kynið. Þar útskýrir Beauvoir kyngervi (e. 

gender) sem félagslega mótað en ekki meðfætt með hinni frægu setningu „maður fæðist ekki 

kona, heldur verður kona" (Þorgerður Einarsdóttir, 2004: 217). Með þeim orðum er bent á það 

að kyngervi er félagsleg smíð sem við getum stjórnað og mótað. Lykilhugtak róttæka 

femínismans var feðraveldi (e. Patriarchy) og er það skilgreint sem valdakerfi sem hyglir 

körlum á kostnað kvenna, og tryggir körlum efnahagsleg og félagsleg forréttindi (Andersen og 

Hysock, 2000: 395). Þannig eru konur kúgaðar á grundvelli kyns síns og hið kvenlæga er 

ávallt gildisminna heldur en hið karllæga (Þorgerður Einarsdóttir, 2004: 220) 

 Margir ólíkir straumar af femínískri hugsun voru innan annarar bylgjunnar sem höfðu 

áhrif á Rauðsokkahreyfinguna, en mig langar að skoða hvernig Rauðsokkahreyfingin mótaðist 

af grunnhugsun í ríkjandi hugmyndafræði femínisma 8. áratugarins. Judith Evans greinir 

tvenns konar rætur í jafnréttishugsun annarar bylgjunnar, frjálslyndi (e. Liberal) og frum-

róttækni (e. Early radical). Samkvæmt Evans er frjálslyndi byggt á þeirri hugmynd að karlar 

og konur séu eins, og að konur eigi að vera jafnar körlum af því að þær séu alveg eins og þeir. 

Kynjamunur er þá álitinn vera búinn til í gegnum félagsmótun, og hamlar framgöngu 

jafnréttis (Evans, 1995: 13). Sigríður Dúna Kristmundsdóttir tekur í sama streng og hefur bent 

á að jafnrétti Rauðsokka var nálgast út frá þeirri hugmynd að verund karla væri ákveðið norm 

sem æskilegt væri að komast í. Hugmyndin var sú að konur ættu að geta lifað og starfað eins 

og karlar, og verða í raun félagslegir karlar og þar með jafnar þeim. Að mörgu leyti var 

hefðbundinn kvenleiki séður sem hamlandi og kúgandi. Gagnrýni hefur beinst að því að 

valdefling átti að felast í því að taka upp og líkja eftir raunveruleika karla fremur en að fagna 

og sýna fram á fjölbreytilegan veruleika kvenna. Þessar áherslur má sjá í áróðri Rauðsokka 

þar sem til dæmis birtust myndir í tímariti þeirra Forvitin rauð af konum við ýmsa 

karlmannlega iðju eins og að keyra traktora og veiða. Rauðsokkur sóttust því eftir inngöngu í 

hóp forréttindastéttarinnar með því að verða eins og hún (Sigríður Dúna Kristmundsdóttir, 

1997: 125-127). Fleiri fræðimenn hafa tekið í sama streng og Sigríður Dúna (sjá t.d. Auður 

Styrkársdóttir (1986) og Guðbjörg Linda Rafnsdóttir (1984)) en Herdís Helgadóttir (1996) 

hefur mótmælt þessu sjónarhorni og segir það ekki samræmast sínum niðurstöðum úr 

rannsókn á upplifun Rauðsokka (Herdís Helgadóttir, 1996: 8). 

 Frum-róttækni í skilgreiningu Evans gengur út frá því að kapítalismi og feðraveldið 

séu nátengd fyrirbæri. Til að binda enda á kynbundna kúgun þarf að rífa niður bæði þessi kerfi 

með byltingu (Evans, 1995: 14). Megininntakið er að sýna fram á hvernig verkaskipting 

kynjanna endurspeglast í valdastöðu þeirra í samfélaginu. Til að mynda er bent á stöðu 

hefðbundinna kvennastarfa í samhengi við hefðbundin karlastörf, en störf karla eru yfirleitt 

hærra launuð og tryggja því efnahagsleg forréttindi karla (Andersen og Hysock, 2000: 397). 

Rauðsokkahreyfingin lagði frá byrjun megináherslu á rétt kvenna til að starfa og njóta launa 

til jafns við karla. (Herdís Helgadóttir, 1996: 39). Þetta endurspeglaðist í þeirri áherslu sem 

lögð var á óréttlæti hinnar ósýnilegu og ólaunuðu vinnu kvenna sem fór fram inni á heimilum. 

Hreyfingin bar ávallt með sér marxíska undiröldu sem gerði út á réttindi verkakvenna og 

mótmælti kapítalískri markaðsetningu á konum og kvenlíkamanum. Stéttabarátta var því álitin 

samofin kvenréttindum að einhverju leyti. Með tímanum stigmögnuðust þessar áherslur og 

urðu til þess að hreyfingin klofnaði, en sú þróun verður nánar rædd hér á eftir (Sigríður Dúna 

Kristmundsdóttir, 1997: 133-35). 

1.5  Þriðja bylgjan 

Af nýju kvennahreyfingu annarar bylgjunnar tók svo við þriðja bylgjan, sem á uppruna sinn 

að rekja til upphafs tíunda áratugarins. Það sem einna helst skildi hugmyndafræði þriðju 

bylgjunnar frá annarri bylgjunni var viðleitni hennar til að tækla þau vandamál sem komu upp 

á yfirborðið í femínískri umræðu á níunda áratugnum. Þriðja bylgjan gagnrýndi vanrækslu 

annarar bylgjunnar á fjölbreytileika kvenna með tilliti til þátta eins og kynþáttar og 

kynhneigðar. Mikið var lagt upp úr því að fagna margröddun femínismans sem líkja má við 

mósaíkmynd. Að sama skapi var meiri einstaklingshyggja ríkjandi innan þriðju bylgjunnar og 

femínisminn var persónulegri þar sem valdeflingin byrjaði hjá einstaklingnum. 

Póstmódernískra áhrifa er að gætti í þriðju bylgjunni sem birtist í höfnun hennar á stórsögum í 

femínisma og stjörfu hugmyndakerfi sem ekki gerir ráð fyrir flóknum mótsögnum daglegs 

lífs, eins og t.d. að vera femínisti en kjósa að vinna í kynlífsiðnaði. Einstaklingar innan þriðju 

bylgjunnar kölluðu því eftir femínisma sem tókst á við það félagslega samhengi sem þeir lifðu 

í (Snyder, 2008: 1-5). Helsta einkenni þriðju bylgjunnar var krafa ungra kvenna yfir auknum 

möguleikum á sjálfsbirtingu og sjálfsmyndasköpun, sem fólst meðal annars í þeirra eigin 

skilgreiningarvaldi á hugtökum eins og líkami, kynferði og kynfrelsi. Innan þriðju bylgjunnar 

hafa tekist á íhaldssöm og róttæk öfl. Íhaldssamar hugmyndir hafa birst í höfnun á annarri 

bylgjunni undir þeim formerkjum að um hann gerir konur að fórnarlömbum. Áherslan er lögð 

á einstaklingshyggju og einstaklingsfrelsi umfram sameiginlegrar hópbaráttu. Róttæka 

sjónarhornið byggir meira á arfi annarar bylgjunnar og kýs að eiga í gagnrýnni samræðu við 

hana fremur en að fordæma hana. Róttæki femínisminn stillir sér upp andspænis íhaldssama 

femínismanum og gagnrýnir hann fyrir elítisma og málflutning sem kemur frá 

forréttindastöðu þeirra sem eiga í hlut. Róttæki femínisminn berst fyrir samfélagslegum 

breytingum fyrir allar konur og jaðarhópa. Þorgerður Einarsdóttir (2003) vill til dæmis meina 

að málflutningur Femínistafélags Íslands falli inn í sjónarhorn róttækari hreyfingarinnar 

(Þorgerður Einarsdóttir, 2003: 30). 

2 Rauðsokkahreyfingin: Starfsemi og skipulag 

Rauðsokkahreyfinguna mætti flokka sem klíku (e. faction) á pólitískum vettvangi. Mannfræði 

stjórnmála skilgreinir klíku sem óformlega fylkingu sem myndast til þess að vinna að sértæku 

málefni og leysist gjarnan upp þegar tilgangnum er náð. Klíkur eru gjarnan átakahreyfingar og 

spretta oft upp sem andóf gagnvart pólitískum ferlum og hópum, en tilheyra ekki hinu 

hefðbundna valdakerfi. Klíkur byggjast oft á því að leiðtogi stýrir klíkunni og meðlimir fylgja 

honum. Þetta var reyndar ekki raunin hjá Rauðsokkum, eins og nánar verður fjallað um hér á 

eftir. Oft er eitthvað eitt sameiningarafl sem dregur einstaklinga saman í klíku þvert á stétt, 

bakgrunn, trú og aðra félagsþætti – hér er það kyn. Klíkan dregur í sig styrk og stuðning frá 

þeim uppsprettum sem bjóðast henni á hverjum vettvangi fyrir sig sem gerir það að verkum 

að hún er flæðandi og sjaldan bundin við einn pólitískan málstað, stundum á kostnað 

hugmyndafræðilegrar skerpu. Vegna þess að klíkur verða til og nærast af átökum geta þær 

ekki náð jafnvægi og haldið sér sem klíka á sama tíma (Lewellen, 2003: 104-5). 

 Ólíkt Kvenréttindafélagi Íslands var Rauðsokkahreyfingin opin báðum kynjum og 

hafði hvorki formann né hefðbundið flokkaskipulag. Form Rauðsokkahreyfingarinnar var 

'flatt' og í andstöðu við pýramídaskipulag marga hreyfinga, en það þótti ala á ójafnrétti og 

ónauðsynlegri stigskiptingu. Skipulaginu var lýst sem lífrænu félagskerfi þar sem 

einstaklingar hópuðu sig saman til að sinna tímabundnum verkefnum. Að lokinni 

verkefnavinnu sameinuðust hóparnir eða klofnuðu í nýja, og þannig gafst öllum færi á að vera 

virkir. Starfshópar höfðu fullkomið sjálfstæði og fólki var frjálst að mynda nýja hópa í 

samráði við flokksstjórnanda. Framanaf einkenndist vinnuskipulag Rauðsokkahreyfingarinnar 

af þessari hópavinnu ásamt opnum umræðum. Þessi starfsemi leiddi svo af sér framkvæmdir á 

opinberum vettvangi, eins og gjörninga, mótmæli, pistlaskrif, kynningarstarfsemi og ýmis 

konar uppákomu sem áttu að hrista upp í fólki (Vilborg Sigurðardóttir, 2001: 480-81). Í raun 

má segja að starfsemi Rauðsokka hafi verið tvískipt og annars vegar beindist hún að 

hugarfarsbreytingu samborgara sinna og hins vegar pólitískum stefnubreytingum, en hvort 

tveggja hafði gagnverkandi áhrif. 

 Rauðsokkahreyfingin kenndi sig ekki við íslenska flokkapólitík og ekki voru neinir 

stjórnmálaflokkar sem lýstu yfir sérstökum stuðningi við Rauðsokkur. Hins vegar voru 

þrýstimál Rauðsokka mjög pólitísk en meðal annars var þrýst á Alþingi að samþykkja 

frumvarp um sjálfsákvörðunarrétt kvenna og aukin framlög til dagvistunar barna. Að sama 

skapi komu Rauðsokkur með tillögur um hvernig skyldi verja fé skattgreiðenda og lögðu orð í 

belg varðandi atvinnufrelsi kvenna, launamisrétti, fæðingarorlofi feðra og menntamál (Bjarni 



18 

Ólafsson, 1971: 15). Það má því segja að Rauðsokkahreyfingin hafi unnið innan ramma 

kerfisins að því leyti að hún kaus að vinna með ríkjandi pólitík en ekki gegn henni - þó svo að 

Rauðsokkur væru auðvitað gagnrýnar á pólitík. Til að mynda öfluðu Rauðsokkur gagna um 

laun karla og kvenna þar sem launamunurinn kom fram svart á hvítu. Þessi gögn voru svo 

send til stjórnvalda til að hægt væri að aðhafast í þessu máli (Herdís Helgadóttir, 1996: 46). 

Öflugasta gerendavaldið var því talið liggja á Alþingi. Rauðsokkahreyfingunni má því lýsa 

sem andófshreyfingu sem vann með ríkjandi valdastrúktúr. Klíkuskipulag hreyfingarinnar 

gerði það að verkum að hún vann þvert á flokka og hópa til að sækja sér stuðning. Hreyfingin 

kaus að vinna með og notfæra sér ríkjandi vald til að koma hagsmunamálum sínum áfram.  

 

  



19 

3 Rými 

Önnur bylgja femínismans kallaði á mikla byltingu innan fræðasamfélagsins og í auknum 

mæli var leitast við að skoða konur á fræðilegum og félagslegum vettvangi, en líf og reynsla 

þeirra hafði þótt vanrækt sem umfjöllunarefni fræðimanna. Áhersla beindist að því hvernig 

staðsetning kynjanna innan félags- og menningarlegra rýma hefði áhrif á mótun kynbundinnar 

sjálfsmyndar (Mascia-Lees & Black, 2000: 9-11). Í þessum kafla ætla ég að skoða hvernig 

hægt er að nota rými til að skoða kynjamisrétti og kynjaðan veruleika samfélagsins. Ég mun 

nota þessar kenningar til að skoða stöðu kvenna á 8. áratugnum og fara nánar út í hvernig 

Rauðsokkahreyfingin andæfði þessari stöðu.  

Rými er skapað og mótað af félagslegum tengslum, m.a. kyni og kyngervi. Doreen 

Massey (1994) fjallar um hvernig rými geta bæði endurspeglað og mótað kyngervi. Rými eru 

þrungin kynjaðri merkingu sem stöðugt endurskapa sig í samhengi við tíma og menningu. 

Rými er því aldrei alveg kyrrstætt heldur flæðandi og fylgir þeim straumum sem félagsleg 

tengsl setja í gang. Massey bendir á hvernig rýmislegur hreyfanleiki getur tengst félagslegri 

sjálfsmynd hópa og einstaklinga. Rými eru nátengd sjálfsmynd þeirra einstaklinga sem lifa 

innan þeirra. Breyting á rými getur breytt sjálfsmynd fólks, og öfugt. Massey útskýrir til 

dæmis hvernig ýmsir pólitískir hópar, eins og þjóðernissinnar, hafa gert tilraunir til að festa 

ákveðna merkingu við rými til að þau henti sjálfsmynd þeirra og þar með er rýmið eignað 

þeim hópi (Massey, 1994: 185-7).  

Mannfræðingurinn Michael Jackson (2005) bendir á hvernig opinber rými stýrast af 

hegemónískum yfirráðum, og tengir þau við kerfisbundið ofbeldi (Jackson, 2005: 18-19). 

Hegemónía er hugtak frá ítalska marxistanum Antonio Gramsci og vísa meðal annars í yfirráð 

yfir öðrum með ósýnilegu valdi fremur en valdbeitingu með beinu inngripi, líkt og ofbeldi. 

Þannig takast vald og samþykki á og skapar ákveðið jafnvægi (Crehan, 2002: 104). 

Hegemónía er gjarnan skilgreind sem menningarleg (e. Cultural hegemony) og felst þá í því 

að ein ráðandi stétt stýrir menningunni í gegnum ríkjandi orðræðu og gildi, í annars 

fjölbreyttu samfélagi, þeirra heimssýn er þá séð sem normið sem þjóni hagsmunum allra – þó 

hún geri það í raun og veru ekki (Crehan, 2002: 200). 

Í opinbera rýminu hlutgerum við okkur sem samfélag. Opinbera rýmið mótar ríkjandi 

norm og siðgæði, þar er skorið úr um hvernig við eigum að vera og hver fyrirmyndin sé. Hið 

eðlilega viðmið ræðst gjarnan af táknrænum þáttum sem byggja á kyni, aldri, húðlit, stétt eða 

útliti. Jackson (2005) fjallar um hvernig opinbera rýmið er agað og hreinsað til þess að hinu 

hegemóníska normi sé framfylgt. Þeir einstaklingar og hópar sem ekki passa inn í opinber 

rými eru gerðir ósýnilegir með því að svipta þá samsömun við rýmið. Dæmi um slíka 

hreinsun má sjá í mótun opinbers rýmis í evrópskum borgum á 18. öld þar sem hreinsun birtist 

með aukinni viðleitni til eyða út ýmisskonar básum og götuleikhúsum til þess að koma í veg 

fyrir myndun á ráfandi og slórandi mannþyrpingu sem ekki hentuðu uppbyggingu 

borgarkjarnans. Seinna var opinbera rýmið hreinsað af betlurum, vændiskonum, 

samkynhneigðum, veikum, öldruðum og geðveikum. Jackson (2005) bendir á hvernig 

samskonar hreinsun fór fram í aðskilnaðarstefnu svartra og hvíta, sem og kvenna og karla þar 

sem konur voru skipaðar við heimiliseininguna. Jackson (2005) líkir slíkri hreinsun við 

kerfisbundið og táknrænt ofbeldi sem byggist á þöggun og ósýnileika þar sem ákveðnir hópar 

eru útilokaðir og þeim neitað um sýnileika (Jackson, 2005: 19). Út frá því er hægt að skoða 

hvernig ákveðin rými eru byggð upp til að henta sjálfsmynd karla og önnur sjálfsmynd 

kvenna. Þannig er hægt að útiloka konur út úr ákveðnum rýmum og karla úr öðrum – en 

hugmyndin er sú að ef við getum ekki samsamað okkur ákveðnu rými eru minni líkur á að við 

sækjum í það. Birtingarmynd á sviptingu á samsömun við rými kemur til dæmis fram í 

tilfinningum um vanlíðan, sérstaklega skömm, þar sem fólk veigrar sér við að sækja ýmsa 

staði vegna þess að því finnst því ekki passa inn (Jackson, 2005: 21).  

 Árið 1974 gaf Sherry Ortner frá sér áhrifamikla grein undir heitinu Is female to male 

as nature is to culture. Í greininni rekur Ortner undirokun kvenna til menningarbundinnar 

tvískiptingar náttúru og menningar. Ortner heldur því fram að valdaleysi og kúgun kvenna sé 

þvermenningarlegt fyrirbæri. Birtingarmyndir þessa eru þrenns konar; í fyrsta lagi eru til 

staðar menningarlegar hugmyndir eða orðræða sem sérstaklega gera lítið úr hlutverki, starfi 

eða persónu kvenna. Í öðru lagi eru táknræn merki sem staðsetja konur lægra körlum, líkt og 

hugmyndin um hina óhreinu konu. Í þriðja lagi birtist valdaleysi kvenna í útilokun þeirra frá 

þátttöku innan valdarýmis, til dæmis í opinberri ákvarðanatöku.  

 telur skýringuna liggja í því að innan hugmynda- og táknkerfis menninga sé eðli kvenna 

ávallt tengt við eitthvað gildislítið eða niðrandi. Flestar menningar greina náttúru frá 

menningu á þeim grundvelli að menning sé afurð mannlegrar vitundar og getur drottnað yfir 

náttúrunni með því að nota auðlindir hennar sér til framdráttar. Maðurinn getur með menningu 

sinni beislað og breytt náttúrunni, og í því felst vald menningar yfir náttúrunni. Út frá þessu 

verður eðlileg framvinda að drottna yfir öllu sem telst fela í sér náttúrutengingu, þar á meðal 

konum. Ástæða náttúrutengingar kvenna telur Ortner fyrst og fremst liggja í kvenlíkamanum 

og barnsburði. Stór hluti af líkamsstarfssemi kvenna hefur hlutverki að gegna fyrir frjósemi 

og fæðingu, til að mynda brjóst og tíðablæðingar. Ortner vísar til þess að karllægar athafnir á 

borð við veiðar og hernað sem byggjast á líftöku, hljóti meiri virðingar heldur en geta kvenna 

til að skapa líf. Út frá þessu bendir Ortner á hvernig þátttaka kvenna hefur takmarkast við 

heimilið, og hvernig félagsleg þátttaka og verkaskipting kynjanna er rýmislega afmörkuð 

(Ortner, 1974).  

 Michelle Rosaldo (1974) útskýrir þetta nánar í skrifum sínum um einka- (e. domestic) 

og opinbert (e. public) rými samfélags. Rosaldo skilgreinir einka rými sem þær stofnanir og 

athafnir sem tengjast heimili og fjölskyldulífi, en opinbera rýmið snýr að opinberri pólitískri 

ákvarðanatöku. Rosaldo tók eftir að í flestum samfélögum eru konur bundnar við innra rýmið 

en karlar við hið ytra (Lamphere og Rosaldo, 1974: 23-25). Vert er að benda á að þó að karlar 

athafni sig í opinbera rýminu eiga þeir þó alltaf aðgang að einka rýminu sem feður og 

eiginmenn. Konur hafa ekki haft jafn greiðan aðgang að opinbera rýminu hvort sem það er í 

gegnum vinnu eða pólitík, og því er rýmisleg staða kvenna mun einangraðri en karla (Black & 

Mascia-Lees, 2000: 63). Marilyn Strathern (1984) bendir á hvernig vestrænar hugmyndir um 

hinn fullgilda félagslega einstakling eigi sér vissan grundvöll í skiptingu einka- og opinbers 

rýmis. Áhersla er lögð á athafnagildi opinbers rýmis og hvernig það er drifkraftur félagslegra 

ferla. Þannig er mikilvægi heimilisins sem stofnunar hunsað. Vegna þess að konur hafa tengst 

heimilinu meira fá þær minna vægi í menningunni sem félagslegar persónur og fullgildir 

einstaklingar, þrátt fyrir að gegna ábyrgðarstöðu og stjórna heimilisrekstri (Strathern, 1984: 

17). 

Strathern (1984) ítrekar að hugmyndin um lítillækkandi eðli heimilissviðs og 

einkarýmis sé vestrænt fyrirbæri, og að það skuli forðast að líta á hana sem þvermenningarlegt 

fyrirbæri eða mælikvarða á stöðu allra kvenna (Strathern, 1984: 17-18). Þrátt fyrir gagnrýni á 

einka/opinbera líkanið og takmarkað notagildi þess, hefur það verið gagnlegt til að skoða 

kynjatengsl í vestrænum samfélögum. Líkanið hefur reynst öflugt innan mannfræðinnar því 

það gerir okkur kleift að tengja menningarlegt vægi hópsins 'konur' við athafnir og verk 

kvenna í því samfélagi sem þær tilheyra (Moore, 1989: 16). Þó svo að skiptingin sé tiltölulega 

einföld þá hefur hún nýst vel til að skoða á áhrifaríkan hátt valdastöðu karla og kvenna í 

vestrænum samfélögum (Helga Björnsdóttir og Kristín Loftsdóttir, 2007: 416).  

Sigríður Dúna Kristmundsdóttir (1997) bendir á að fastmótaðar hugmyndir um 

kynbundna hegðun hafa verið notaðar til að réttlæta þessa rýmislegu skiptingu. Þau 

menningarlegu höft sem útilokuðu konur frá frekari þátttöku í pólitík og atvinnulífi voru trúin 

á að konur og karlar væru eðlislega ólík hvort öðru. Algengt var að fram á 8. áratuginn væru 

konur í eðli sínu álitnar mæður og eiginkonur, með skaplyndi og persónuleika sem betur 

hentaði umönnun og umsjá heimilis. Það var litið svo á að pólitík og atvinna væru utan áhuga- 

og kunnáttusviðs kvenna. Karlar áttu að sinna fyrirvinnuhlutverki heimilisins og láta til sín 

taka í atvinnulífinu. Karlar voru gerendur en konur þolendur (Sigríður Dúna Kristmundsdóttir, 

1997: 113-116). 

 Þessa rýmislegu skiptingu má yfirfæra á kenningu Ardener um ríkjandi og þögguð 

hugmyndakerfi. Innan hvers samfélags er að finna mörg hugmyndakerfi um það hvernig 

samfélagið eigi að vera. Átök milli þessara kerfa fela í sér spurningar um vald og tungumál 

þar sem einn hópur er ríkjandi og annar þaggaður. Ardener stillir karlamenningu og 

kvennamenningu upp í hegemónískt samband, þar sem karlamenning er hið ríkjandi viðmið 

en kvennamenning hin þaggaði hópur. Þannig neyðist hinn þaggaði hópur að taka upp 

orðfæri, tjáningu og menningu hins hópsins sem sitt eigið norm (Herdís Helgadóttir, 1996: 12-

13). 

 Þó að konur væru þaggaður hópur í karllægur rými voru þær það svo sannarlega ekki í 

sínu eigin kvennarými. Að einhverju leyti gaf skipting samfélagsins í kynjuð rými konum færi 

á að þjappa sér saman og skapa nýtt rými innan kvennarýmisins sem leyfði 

andófshugmyndum þeirra að dafna. Til að mynda bendir Kristín Lofsdóttir (2004) á að á 

mótsagnarkenndan hátt gefur kynjaskipting samfélagsins konum rými til að mótmæla stöðu 

sinni innan samfélagsins og skapa sér sjálfstæði frá karlmönnum (Kristín Loftsdóttir, 2004: 

318). Sem dæmi má nefna að saumaklúbbar voru mjög vinsælir meðal kvenna um miðbik 20. 

aldar. Þeir voru mikilvægur þáttur í félagslífi kvenna og hluti af þeirra óformlega félagsneti, 

og gátu verið vettvangur fyrir handavinnu jafnt sem umræður. Saumaklúbbarnir fóru fram á 

heimilum kvenna og var þá húsbóndinn iðulega sendur út úr húsi eða beðinn um að láta fara 

lítið fyrir sér. Hér gafst konum tækifæri til að hitta aðrar konur á sínum eigin vettvangi og 

forsendum (Sigríður Dúna Kristmundsdóttir, 1997: 97).  

Nýja kvennahreyfingin reyndi ekki aðeins að brúa bilið á milli opinbera- og einkarýmisins 

heldur skapaði einnig nýtt rými fyrir konur. Rauðsokkahreyfingin opnaði fyrir einhverskonar 

gátt sem veitti konum svigrúm og sinn eigin vettvang til valdeflingar og andspyrnu. Sigríður 

Dúna Kristmundsdóttir (1997) fjallar um hvernig stór hluti kvenna á 8. áratugnum var virkur á 

opinbera sviðinu í námi og starfi en samfélagið hélt áfram að skilgreina konur út frá 

einkasviðinu og hlutverki þeirra þar. Viðhorf og hugmyndir um konur mótuðust af þessu sem 

skilaði sér í kúgandi framkomu við konur á vinnumarkaðnum. Í raun má því rekja stofnun 

Rauðsokkahreyfingarinnar til óánægju kvenna vegna þessa rýmislega misvægis (Sigríður 

Dúna Kristmundsdóttir, 1997: 123-4).  

Stór hluti af andófi Rauðsokkahreyfingarinnar snerist um að brjóta upp þessa skiptingu. Í 

næsta kafla mun ég færa rök fyrir því hvernig Rauðsokkahreyfingin reyndi að afbyggja 

rýmislega skiptingu samfélagsins. Að sama skapi verður litið til þess hvernig viðleitnin til að 

breyta stöðu kvenna sem félagsvera var nátengd baráttu kvenna við að brjótast úr einka 

rýminu. 

4 Vald og andóf 

Andspyrna er alltaf hluti af félagslegu lífi en er þó misgróf. Þó að ríkisvaldið eitt hafi 

þvingunarvald, þá hafa einstaklingar og hreyfingar þeirra mótvald til að óhlýðnast eða taka til 

aðferða til að vernda hagsmuni sína eða breyta samfélagsástandi sér í hag. Vald finnst því ekki 

bara á toppi samfélagspýramídans heldur einnig á botninum (Lewellen, 2003: 111). Lila Abu-

Lughod telur að nota eigi andóf sem greiningartæki á vald. Þar sem er andóf er einnig vald, en 

með því á hún við að andóf sé speglun á valdi og beitingu þess (Abu-Lughod, 1989: 42). 

Stundum getur verið erfitt að koma auga á vald, og gjarnan er það falið eða óljóst. Andóf sem 

slíkt getur leitt okkur nær valdinu og hjálpað okkur að skilja eðli þess.  

 Átök eru til staðar í öllum samfélagsgerðum sem snerta grunnþætti samfélagsins og 

þegar þau fara af stað breytast skilgreiningarnar á þessum grunnþáttum. Þetta er nákvæmlega 

það sem átti sér stað með nýju kvennahreyfinguna, en átök um skilgreiningar á 

kynhlutverkum og kynjuðu rými skópu þessa pólitísku hreyfingu (Hulda Proppé, 2004: 295). 

Mótmæli Rauðsokka sem og fleiri kvennahreyfinga byggðust mikið á því að endurheimta 

skilgreiningarvaldið yfir sjálfum sér sem félagsverum, og færa þannig valdið frá ríkjandi 

menningaröflum til sín (Sigríður Dúna Kristmundsdóttir, 1997: 243). Atbeini og vald 

einstaklinga felst í mætti þeirra til að hafa áhrif á umhverfi sitt í gegnum mótmæli, breytingar, 

ögrun eða samþykki (Hulda Proppé, 2004: 295). Þannig er atbeini ekki aðeins bundinn þeim 

réttindum sem barist er fyrir heldur einnig virkjast hann í baráttunni sem slíkri. 

Í rannsókn sinni á valdeflingu og andófi meðal kvenna í dreifbýli Mexíkó, benda 

Alberti, Mercado, Rowlands, Townsend og Zapata (1999) á mikilvægi þess að líta á vald og 

valdeflingu út frá víðari merkingu heldur en einungis þeirri hugmynd að hafa vald 'yfir' 

einhverju eða vald til ákvarðanatöku á opinberum vettvangi – þó að vissulega séu það 

mikilvægir mælikvarðar á vald. Alberti o.fl. (1999) taka til umfjöllunar þrjár tegundir af valdi 

sem eru mikilvægar valdeflingu kvenna; Í fyrsta lagi er talað um valdeflingu sjálfsins sem 

gerir það að verkum að einstalingur lítur á sjálfan sig sem geranda í lífi sínu og færan um að 

hafa áhrif á umhverfi sitt. Í öðru lagi felst vald í samvinnu kvenna, sem bæði gefur konum 

persónulega valdeflingu en setur einnig meiri slagkraft í kröfur og gjörðir kvenna. Í þriðja lagi 

felst vald í því að „gera“, t.d. að mennta sig, vinna og þéna peninga (Alberti o.fl., 1999: 2-3). 

 Mig langar að nota sjónarhorn Alberti o.fl. á vald til þess að varpa ljósi á 

réttindabaráttu og andspyrnu Rauðsokkahreyfingarinnar. Ég mun skoða hvernig andóf og 

valdefling eru samtvinnuð í kvennabaráttu, og hvernig þessi ferli fóru fram í starfi Rauðsokka. 

Ég held því fram að í tilfelli Rauðsokka hafi krafan um breytingar bundin kröfunni um aukinn 

gerendamátt og vald kvenna. Alberti o.fl. (1999) setja hér valdeflingu fram sem ákveðna 

forsendu fyrir andófi, þar sem persónulegt vald kallar á pólitískt vald. 

4.1 Þekking og vitundarvakning 

Ég lít svo á að efling persónulegrar sjálfsmyndar sé að einhverju leyti samofin þeirri styrkingu 

sem er fólgin í samvinnu kvenna. Þannig er gagnvirkni milli persónulegrar valdeflingar og 

valdeflingar í gegnum samvinnu. Sameiginleg barátta gerir konum kleift að líta á sjálfa sig 

sem gerendur og áhrifavalda, og sömuleiðis hefur persónuleg valdefling þau áhrif að 

slagkraftur í sameiginlegri baráttu eykst.  

Vitundarvakning lék hér lykilhlutverk í starfsemi Rauðsokka. Rauðsokkahreyfingin 

reyndi að ýta undir sjálfsskoðun og persónulega valdeflingu kvenna sem einstaklinga með 

slagorðunum „Vaknaðu kona!“. Konur voru hvattar til þess að horfa gagnrýnið á stöðu sína 

og nýta sér þann gerendamátt sem þær höfðu til að ýta við hefðbundnum hugmyndum um 

stöðu kynjanna. Rauðsokkur höfðu sérstakt lag á að notfæra sér fjölmiðla og vekja athygli á 

kvenréttindum með hinum ýmsu uppákomum. Til að mynda hafði Ríkisútvarpið úthlutað 

Rauðsokkahreyfingunni útvarpsþætti sem gekk undir heitinu „Ég er forvitin - rauð“. Nafnið 

var leikur með titil kvikmyndar Vilgot Sjöman Ég er forvitin – gul (s. Jag är nyfiken – en film 

i gult), en kvikmyndin þótti mjög umdeild og gagnrýndu femínistar hana fyrir vafasama 

birtingarmynd kvenna í henni. Þættirnir voru tíu talsins og hlutu töluverða áheyrn. Í þeim var 

fjallað um ýmis málefni sem snertu jafnrétti kynja og aðstæður kvenna. Greiðslan sem fékkst 

fyrir þættina var svo notuð til að gefa út tímarit Rauðsokka „Forvitin rauð“. Í 

útvarpsþáttunum var ekki einungis rætt um stöðu kvenna á opinberum vettvangi heldu einnig 

sem mæðra, eiginkvenna og kynvera. Víða brutu Rauðsokkar bönn en mikið af 

umfjöllunarefnum þeirra þóttu eldfim og kveiktu eldheitar þjóðfélagsumræður. Til dæmis var 

það í útvarpsþættinum „Ég er forvitin - rauð“ að fjallað var um smokka í íslensku útvarpi í 

fyrsta sinn (Herdís Helgadóttir, 1996: 49-51). Í tímaritinu Forvitin rauð var mikil athygli 

vakin á fóstureyðingum, sem þá voru ólöglegar á Íslandi. Rætt var um fóstureyðingar út frá 

siðferðilegum forsendum og sjálfsákvörðunarrétti kvenna. Einnig var bent á hvar væri hægt 

að framkvæma slíkt erlendis og hvert væri hægt að leita (sjá t.d. Forvitin Rauð, 1974 og 

1980:7-9). Fræðsla og vitundarvakning Rauðsokka gaf þannig konum færi á að taka málin í 

sínar eigin hendur og fara framhjá kerfinu ef nauðsynlegt var til að tryggja velferð þeirra og 

frelsi.  

Líkt og Foucault hélt fram er þekking ákveðið form af valdi (Lewellen, 2003: 192). 

Með því að gefa konum upplýsingar og fræða þær um stöðu mála á opinberum vettvangi var 

verið að gefa þeim vald til þess að snúast gegn ríkjandi stöðu og krefjast úrbóta. „Hið 

persónulega er pólitískt!“ var meðal helstu slagorða Rauðsokkahreyfingarinnar. Með því var 

átt við að persónulegt frelsi kvenna krefðist pólitískrar baráttu (Þorgerður Einarsdóttir, 2004: 

209). Að sama skapi vísar það í mikilvægi vitundarvakningar sem pólitísks tækis, til að 

kveikja umræður um málefni sem varða veruleika kvenna - eins og barneignir og 

fóstureyðingar. Einnig má líta á slagorðið sem viðleitni til að benda á pólitískt mikilvægi 

stofnanna og málefna sem tilheyrðu einka-rýminu.  

4.2 Samsömun 

Samstaða er oft mikilvægur grundvöllur fyrir andóf (Lewellen, 2003: 161). Ef við lítum á 

kenningu Alberti o.fl. (1999) um samvinnu sem einn grundvöll valdeflingar má vel sjá 

hvernig slík samvinna var einn af höfuðstólpum Rauðsokkahreyfingarinnar. Foucault (2005) 

lýsir því hvernig félagslegt taumhald stýrist af augnaráði valdhafans. Fólk er dæmt sem 

einstaklingar og er sýnileiki einstaklingsins gildra sem stýrir hegðun hans. Einstaklingurinn er 

meðvitaður um sýnileika sinn og sér því sjálfur um að ritskoða hegðun sína, þannig nær 

þvingunarkraftur alsæisins að hafa mótandi áhrif á hann. Einstaklingar eru því settir í stöðu 

sem er gegnumsýrð af valdi og þeir sjálfir halda uppi. Hinn samþjappaði múgur er að 

einhverju leyti skjól frá þessu augnaráði en þar gefst rými fyrir innbyrðis samskipti og menn 

geta látið til sín taka sem hluti af heild. Foucault bendir á að einangrun einstaklingsins sé 

einskonar vopn alsæisins gegn áhrifamætti múgsins (Foucault, 2005 :136-140). Þannig geta 

einstaklingar öðlast aukin gerendamátt og vald með því að vera hluti af fjöldabaráttu. 

Moore (1989) bendir á hvernig femínismi sem grundvöllur baráttu eða pólitískrar 

gagnrýni byggist á tengslum sínum við konur og samsömun þeirra innbyrðis. Samsömunin 

byggist ekki á konum sem einstaklingum með fjölbreyttan bakgrunn, heldur „konum“ sem 

félagslegum hópi (Moore, 1989: 11). Áhrifamáttur Rauðsokka liggur í þeirri samsömun sem 

konur finna með hreyfingunni og sameiginlegum réttindum kvenna. Barátturaddir kvenna eiga 

auðveldara með að komast upp á yfirborðið og í áheyrn með stuðningssamfélag á bak við sig. 

Í upphafi var tiltölulega stór hópur kvenna sem gat samsamað sig hreyfingunni því 

áherslumál hennar höfðuðu til kvenna þvert á stétt og stöðu. Rauðsokkur vildu bæta kjör 

húsmæðra, verkakvenna og kvenna í námi. Rauðsokkahreyfingin barðist ötullega fyrir 

dagvistun barna og velferð þeirra til að stuðla að auknu frelsi mæðra til að athafna sig á 

opinberum vettvangi. Að sama skapi var bent á ósanngjarna verkaskiptingu inni á heimilum 

en flest ef ekki öll húsverk féllu í hlut konunnar. Mikið af áherslumálum Rauðsokka snerist 

um það að létta á byrði kvenna og auka félagslegan hreyfanleika þeirra (Herdís Helgadóttir, 

1996: 39-40). Hápunktur í starfsemi Rauðsokka er talin hafa náðst í Kvennafrídeginum, þann 

24. október 1975. Þá er talið að um 90% íslenskra kvenna hafi tekið þátt og gengið út af 

vinnustöðum og heimili. Baráttufundir voru haldnir víðsvegar um landið og í Reykjavík 

söfnuðust um 25.000 manns saman á Lækjartorgi þar sem tónlist var spiluð og haldnar ræður. 

Markmið Kvennafrídagsins var að sýna fram á að án vinnuframlags kvenna myndi samfélagið 

stöðvast, og jafnframt þann styrk sem konur gætu náð ef þær stæðu saman (Sigríður Dúna 

Kristmundsdóttir, 1997: 105-6). Það er hér sem að samsömunarpólitík Rauðsokka gekk best 

upp af því að gengið var út frá þeirri einföldu hugmynd að allsstaðar væri vinnuframlag 

kvenna vanmetið og á þeim grundvelli sameinuðust konur þvert á aldur, starf og 

þjóðfélagsstöðu. Um svipað leyti og Kvennafrídagurinn var í fæðingu hafði 

Rauðsokkahreyfingin gert stefnuyfirlýsingu með von um að ná auknu jafnrétti og efla mátt 

hreyfingarinnar. Stefnuyfirlýsingin lagði áherslu á vinnandi stéttir og pólitík og þótti mjög 

marxísk í anda. Hún markaði hins vegar tímamót í starfi Rauðsokka og skipti þeim í tvær 

fylkingar, annars vegar þeirra sem vildu taka málstað verkakvenna alla leið og hins vegar 

þeirra sem vildu halda málstaðnum utan við vinstripólitík. Stefnuyfirlýsingin er talin hafa haft 

áhrif á endalok Rauðsokka (Herdís Helgadóttir, 1996: 59-63: Sigríður Dúna Krismundsdóttir, 

1997: 103). Þessi aukning á vinstrisinnaðri áherslum innan hreyfingarinnar varð til þess að 

hún hætti að höfða til margra kvenna og einangraðist. Rauðsokkahreyfingin átti því áhrifamátt 

sinn að þakka hinum fjölbreytta hópi kvenna sem að baki henni stóð (Sigríður Dúna 

Kristmundsdóttir, 1997: 103).  

4.3  „Hið persónulega er pólitískt“ 

Valdið til að „gera“ snerist um að andæfa rýmislegri skiptingu samfélagsins í einka og opinber 

rými. Endurspeglaðist þetta í áherslu á aðgengi kvenna að opinbera rýminu í gegnum vinnu 

og menntun. Eitt helsta baráttumál Rauðsokkahreyfingarinnar var fyrir rétti kvenna til jafnra 

möguleika og karla til atvinnu, launa og menntunar. Konur voru að sligast undir tvöföldu 

vinnuálagi heimilis og vinnumarkaðar. Munurinn var hins vegar sá að þær fengu ekki laun 

fyrir vinnu sína inni á heimilum og því var gjarnan talað um konur sem launalausa öreiga að 

marxískum sið. Konur þráðu valdið sem fylgdi því að þéna sína eigin peninga til jafns við 

karla. Reynt var að færa aukin völd í hendur kvenna með því að gera þær virkar á valdasviði 

samfélagsins og leggja áherslu á hina launuðu vinnu (Sigríður Dúna Kristmundsdóttir, 1997: 

128-130).  

Valdefling kvenna fólst í þeim gerandamætti sem fylgdi því að geta unnið fyrir sjálfri 

sér og gengið frjálst um í opinbera rýminu. Rauðsokkahreyfingin kallaði einnig eftir 

dagvistunarmöguleikum fyrir mæður svo þær væru ekki bundnar við heimili og ættu 

möguleika á félagslegum hreyfanleika. Þó að lögð hafi verið gífurleg áhersla á rétt kvenna til 

inngöngu í opinbert svið var líka kallað eftir því að karlar myndu sækjast á innra sviðið og 

sýna aukna ábyrgð í umönnun heimilis og barna – ekki síst með kröfu um feðraorlof og rétt 

feðra (Herdís Helgadóttir, 1996: 40-42). Við sjáum það þó enn þann dag í dag að karlar 

virðast eiga erfitt með að skapa sér sess á innra sviði og hafa ekki sótt eins mikið þangað og 

konur á opinbera sviðið. 

 Kjarninn í drifkrafti Rauðsokka fólst í þeirri hugmynd að til þess að verða fullgildar 

félagslegar persónur yrðu konur að vinna. Rauðsokkahreyfingin vildi sýna fram á að konur 

væru fullfærar um að axla ábyrgð. Sigríður Dúna Kristmundsdóttir (1997) bendir á að hér 

sjáist sú áhersla sem Rauðsokkur lögðu á lögmætingarvald hins opinbera rýmis. Reynt var að 

breyta skilgreiningunni á konum og kvenleika með því að brjótast út úr hefðbundinni 

rýmisskiptingu sem hafði einnig þau áhrif að aukið vægi var lagt á hið opinbera rými á meðan 

konur vildu firra sig föstu gripi einka rýmisins (Sigríður Dúna Kristmundsdóttir, 1997: 150). 

Stór hluti af sjálfstæði og atbeina var því talinn felast í að „gera“ og taka ábyrgð á gjörðum 

sínum. Konur vildu réttinn til að „gera“ þrátt fyrir að vera konur, og þannig sanna sig sem 

fullgildar félagslegar persónur. 

4.4 Gjörningar 

Þó að hin femínísku rit séu okkur nauðsynleg til að skilja baráttuna er einnig mikilvægt að 

skoða aðgerðir (e. praxis) fólks og hvernig það reynir að endurmóta og eiga í samræðum við 

menningu sína (Sigríður Matthíasdóttir, 2012: 202). Ein þessara leiða er að ögra umhverfi 

sínu með því að brjóta upp daglegar orðræður. Rauðsokkahreyfingin var ekki undanskilin 

þeirri mótmælabylgju sem gekk yfir með nýju kvennahreyfingunni. Hún framkvæmdi marga 

gjörninga og mótmæli til að koma pólitískum boðskap sínum á framfæri og það sem gerir 

Rauðsokkahreyfinguna svo eftirminnilega úr íslenskri sögu er líklega hvað hún var myndræn 

og reiddi sig á sjónræna tilburði til að koma boðskap sínum áleiðis (Sigríður Matthíasdóttir, 

2012: 201).  

Gisela Kaplan (1992) hefur greint helstu baráttuaðferðir nýju kvennahreyfingarinnar 

niður í fjóra flokka. Í fyrsta lagi var um að ræða alls kyns óvæntar og ögrandi uppákomur sem 

framkvæmdar voru á opinberum vettvangi og virtust hreinlega vera sjálfsprottnar. Oft voru 

þetta mótmæla gjörningar sem byggðu á söng, dansi eða skyndilegum ræðuhöldum. Í öðru 

lagi var beitt skipulögðum mótmælum og herferðum, sem oft vöktu mikla athygli. Í þriðja lagi 

var beitt borgaralegri óhlýðni, sérstaklega í baráttunni fyrir frjálsum fóstureyðingum. Í fjórða 

lagi voru hin femínísku rit mikilvægt vopn í baráttunni til að kynna til sögunnar breytt viðhorf 

og fræða samfélagið (Kaplan, 1992: 19-20).  

Fyrsti þátturinn er sérlega einkennandi fyrir íslensku Rauðsokkurnar, þó að 

baráttuaðferðirnar hafi oft skarast á einhvern hátt. Frægt er orðið þegar Rauðsokkur mættu á 

fegurðarsamkeppni með kvíguna Perlu Fáfnisdóttur sem krýnd var kórónu, skikkju og borða 

sem á stóð „Ungfrú Ísland“. Viðbrögð voru hörð og mörgum þótti gjörningurinn fyndinn á 

meðan hann fór fyrir brjóstið á öðrum. Lögreglan var fengin til að fjarlæga Rauðsokkur af 

staðnum og bóndinn sem átti kvíguna var handtekinn í kjölfarið (Herdís Helgadóttir, 1996: 

53). 

Hinn sjónræni þáttur kemur fólki í opna skjöldu og að því leyti er hægt að líta á 

gjörninga Rauðsokka sem innrás í opinbert rými. Drude Dahlerup bendir á hvernig líkaminn 

var gerður miðlægur í baráttunni og hvernig konur notuðu sinn eigin líkama til þess að andæfa 

hlutgervingu og brjótast inn í hið opinbera rými. Þessir opinberu gjörningar voru einnig hluti 

af því ferli að skapa nýjan kvenleika. Þessar sviðsettu aðgerðir áttu að verða hluti af daglegu 

lífi, á heimili, vinnustöðum og allsstaðar þar sem fólk var samankomið (Sigríður 

Matthíasdóttir, 2012: 202). Gjörningarnir snerust um sýnileika og kröfuna um að láta heyra í 

sér. Ekki voru allir tilbúnir að hlusta á kröfur kvenna eða lesa sér til um kvenréttindi en 

manneskja sem gekk niður Laugaveginn og mætti sjónrænum mótmælum neyddist að 

einhverju leyti til að upplifa og horfa á það sem fyrir augu bar. Þannig neyddu gjörningarnir 

fólk til að meðtaka tilveru kvenna. Gjörningarnir afbyggðu ríkjandi orðræður og þannig 

reyndu Rauðsokkur að skapa sér stað á opinberum vettvangi. 

Húmor var mikilvægur þáttur í þessu gjörningum. Rauðsokkur gerðu grín að ríkjandi 

staðalmyndum og reyndu með þeim hætti að trufla ríkjandi orðræðu. Húmor getur verið mjög 

öflugt baráttutæki til að vekja athygli og afvopna andstæðinginn. Hann er ákveðið valdatæki 

sem við getum notað til að staðfesta eða afbyggja hugmyndir um kyngervi. Mary Crawford 

(2002) bendir á að grín hafi verið mikilvægt í baráttu femínista á 8. áratugnum en þá var það 

ekki bara notað til að benda á fáránleika kynhlutverka og ögra viðteknum veruleika, heldur 

einnig varð grínið að ákveðnu samstöðutákni sem þjappaði femínistum saman, skapaði 

tilfinningu um heild, og styrkti hið femíníska samfélag (Crawford, 2002: 1426). 

Raunverulega valdið með þessum gjörningum var að þeir breyttu ekki aðeins 

hugmyndinni um að konur ættu að halda „kjafti og vera sætar“, heldur drógu einnig að athygli 

fjölmiðla og almennings, og gerðu Rauðsokkur sýnilegar sem opinberlega pólitískt fyrirbæri. 

Sú athygli gaf Rauðsokkahreyfingunni vald, til dæmis til að þrýsta á Alþingi og öðlast rými á 

opinberum umræðuvettvangi.  

James Scott (1985) setti fram kenningu um daglega andspyrnu (e. every day 

resistance) í bók sinni Weapons of the weak. Scott skoðaði hvernig bændur andæfðu yfirvaldi 

án ofbeldis. Andspyrna bændanna fólst í því að þeir notuðu hversdagslegar aðferðir til að 

grafa undan yfirvaldinu, og birtist það til að mynda með töfum við vinnu, slúðri, viljandi 

skemmdum á búnaði, íkveikjum og að gera sér upp skilningsleysi. Scott talar um daglega 

andspyrnu sem eins konar sjálfshjálp sem hægt er að framkvæma án mikillar skipulagningar 

og á einstaklingsgrundvelli, andófið vindur svo upp á sig og verður öflugra þegar allir í 

hópnum taka þátt í því (Scott, 1985). Að einhverju leyti má yfirfæra kenningu Scotts á 

andspyrnuhópa líkt og Rauðsokkahreyfinguna. Rauðsokkur hvöttu konur til að ögra 

hefðbundnum gildum og hlutverkum á daglega vísu með því að hafna kröfum og höftum 

hefðbundins kvenleika. Í framhaldi af því má ef til vill líta á Kvennafrídaginn sem stigmagnað 

form daglegrar andspyrnu þar sem margt smátt gerði eitt stórt, og allar konur framkvæmdu 

lítinn gjörning sem skapaði flóðbylgju. 

5 Niðurstöður 

Femínismi hefur reynst mannfræðinni mikilvæg linsa til að skoða samfélag og menningu. 

Þegar litið er á kyn sem breytu í félagslegum ferlum kemur ýmislegt í ljós sem leiðir okkur 

nær spurningum um völd, forréttindi og þöggun. Andófið gegn þessum þáttum getur verið 

margvíslegt, en hér hef ég beint sjónum að einni birtingarmynd sem setti íslenskt samfélag á 

hvolf á sínum tíma. Önnur bylgjan var mjög gróskumikill tími þar sem fræði og barátta 

sameinuðust til að skapa samtaka vestræna hreyfingu. Róttækt sjónarhorn annarrar bylgjunnar 

beindi athyglinni frá augljósum lagalegum réttindum og skoðaði kynjaskekkju og hið kynjaða 

vald sem læsir sig í grunnstofnanir samfélagsins og menningu. Baráttan sneri því ekki að því 

að breyta yfirborðslegum réttindum heldur undirliggjandi þáttum í menningunni sem 

orsökuðu kynjamisrétti. Lykilatriði í baráttunni var þverþjóðleg sameining og sýndi bylting 8. 

áratugarins fram á að konur gætu hvað sem er ef þær stæðu saman. Ofuráhersla á samsömun 

varð þó til þess að margir hópar kvenna t.d. lesbíur, transkonur og ekki-hvítar konur urðu 

útundan í baráttunni og fundu að rödd þeirra átti engan samastað í samtaka rómi annarrar 

bylgjunnar.  

 Kenningar um félagsleg rými geta verið gagnlegir mælikvarðar á vald og 

félagslegan hreyfanleika hópa. Kenningar mannfræðinga um kynjuð rými voru 

byltingarkenndar á 8. áratugnum og gáfu femínískri baráttu aukna vídd. Staða einstaklinga 

sem félagslegra persóna ákvarðast að einhverju leyti út frá því hvaða rými þeir samsama sig 

við og hvers konar rými eru þeim aðgengileg. Með því að skoða kvennabaráttuna út frá 

sjónarhorni rýmis má sjá á tiltölulega einfaldan hátt hvernig ósýnilegir kynjamúrar 

samfélagsins birtust í útilokun kvenna frá ýmsum félagslegum rýmum, t.d. atvinnulífi. Meðal 

helstu baráttumála Rauðsokka var réttur kvenna til að vinna til jafns við karla og njóta sömu 

launa og þeir. Með því að víkka út rýmislega verund og tækifæri kvenna var reynt að 

endurskilgreina hvað það þýddi að vera kona í íslensku samfélagi. Í gegnum mótmæli og 

gjörninga reyndu Rauðsokkur að ná athygli og eiga í samræðum við samfélagið sitt. 

Gjörningarnir snerust um að trufla ríkjandi kynjaorðræður og ráðast með látum inn í opinbert 

rými og heimta þar sess fyrir konur. Um leið var reynt að endurskilgreina konur og kvenleika 

á eigin forsendum í gegnum þessa gjörninga. Það sem einkenndi helst gjörninga Rauðsokka 

var hinn undirliggjandi húmor sem bæði afvopnaði gagnrýnisraddir og benti á hlægilegt 

(ó)eðli kynhlutverka.  

Vald og andófið gegn því eru nátengd, og með því að skoða hvernig andóf virkar og 

byggist upp má e.t.v. skilja betur valdið sem kallar á það. Að einhverju leyti snýst andóf um 

að nota atbeina einstaklingsins, og valdið sem fylgir honum, til að breyta eða ögra ríkjandi 

ástandi. Til að hjálpa mér að svara rannsóknarspurningunni sem sett var fram í upphafi þá hef 

ég notað nálgun Alberti o.fl. (1999) á þrenns konar tegundir af valdi sem taldar eru skipta 

höfuðmáli fyrir valdeflingu kvenna; persónuleg valdefling, samvinna og gerendamáttur. Út frá 

þessum þáttum má sjá hvernig Rauðsokkur virkjuðu andóf meðal kvenna þar sem 

forsendurnar eru jafnframt lokamarkmiðið. Ég held því fram að innan kvennabaráttu 

Rauðsokka hafi andóf og valdefling verið samtvinnuð.  

Meðal Rauðsokka fór persónuleg valdefling að miklu leyti fram í gegnum 

vitundarvakningu og fræðslu, en þannig voru konum gefin þekking og tæki til að skoða sitt 

nánasta umhverfi gagnrýnið og breyta því. Andóf og valdefling fór því ekki bara fram á 

opinberum vettvangi í gegnum hreyfinguna sem slíka heldur einnig í daglegu lífi kvenna. 

Samvinna endurspeglast að einhverju leyti í samstöðunni meðal kvenna, sem var mikilvægur 

þáttur í árangri Rauðsokka. Mörg baráttumál þeirra voru slík að flestar konur gátu að 

einhverju leyti samsamað sig við þau, án þess þó að vilja kenna sig sérstaklega við 

Rauðsokkahreyfinguna. Þannig gat hámarksþátttaka fengist fyrir málefni hverju sinni. 

Viðburðir eins og Kvennafrídagurinn marka hápunkt í starfi Rauðsokka en um 25.000 manns 

tóku þátt í viðburðinum í Reykjavík. Rauðsokkur lögðu áherslu á að auka gerendamátt í 

gegnum rétt kvenna til að mennta sig og vinna til jafns við karla. Með þessu vildu konur ekki 

aðeins valdefla sjálfar sig og auka lífsgæði heldur einnig öðlast stöðu sem fullgildar 

félagsverur og þátttakendur í opinberu rými með allri þeirri ábyrgð sem fylgdi.  

Líkt og Alberti o.fl. (1999) benda á eru persónuleg valdefling, samvinna og 

gerendamáttur allt mikilvægir þættir til að stuðla að því að andófshreyfingar blómstri, en gera 

einnig það að verkum að einstaklingurinn getur verið jafn áhrifamikill og hreyfingin. 

Einstaklingurinn er ómissandi í hreyfingunni en samvinna kvenna gefur baráttunni þann 

slagkraft sem hún þarf til að ná árangri. Valdefling verður því ákveðin forsenda fyrir andófi.  

